
I. ԸՆԴՀԱՆՈՒՐ ԴՐՈՒՅԹՆԵՐ
1. Էլեկտրոնային կառավարման և սպասարկման բաժինը (այuուհետ` Բաժին) հանդիսանում է Հայաստանի Հանրապետության սննդամթերքի անվտանգության տեսչական մարմնի (այuուհետ` Տեսչական մարմին) կառուցվածքային uտորաբաժանումը։
2. Բաժինն իր գործունեության ընթացքում ղեկավարվում է Հայաստանի Հանրապետության Սահմանադրությամբ, Հայաստանի Հանրապետության օրենքներով, Հայաստանի Հանրապետության կառավարության և Հայաստանի Հանրապետության վարչապետի որոշումներով, սույն կանոնադրությամբ, Տեսչական մարմնի կառավարման խորհրդի որոշումներով և Տեսչական մարմնի ղեկավարի հրամաններով:

3. Բաժնի կանոնադրությունը հաստատում, փոփոխում և ուժը կորցրած է ճանաչում Տեսչական մարմնի ղեկավարը:

II. ԲԱԺՆԻ ԽՆԴԻՐՆԵՐԸ
4. Բաժնի հիմնական խնդիրներն են՝
1) Տեսչական մարմնի տեղեկատվական տեխնոլոգիաների ոլորտում Հայաստանի Հանրապետության էլեկտրոնային կառավարման ընդհանուր հայեցակարգի դրույթների կիրառում. 

2) էլեկտրոնային պետական կառավարման համակարգերի միջազգային լավագույն փորձի ուսումնասիրություն, ստացված գիտելիքների կիրառում, միասնական էլեկտրոնային կառավարման համակարգի ներդրում և զարգացում. 

3) Տեսչական մարմնի տեղեկատվական տեխնոլոգիաների զարգացման նպատակով առկա խնդիրների վերհանում, նպատակների հստակեցում և առաջարկությունների ներկայացում.

4) Տեսչական մարմնի համակարգչային ցանցերի, սերվերների անխափան և անվտանգ աշխատանքի, առկա համակարգչային տեխնիկայի սպասարկման, տվյալների կառավարման կենտրոնների աշխատանքի կազմակերպում, կառավարում, ինչպես նաև գլոբալ համակարգչային ցանցի շահագործման ապահովում.

5) ռիսկերի կառավարման միասնական համակարգի ստեղծում և արդյունավետության գնահատում.
6) Տեսչական մարմնի գործունեության բիզնես-գործընթացների թվայնացում և ավտոմատացում։
III. ԲԱԺՆԻ ԳՈՐԾԱՌՈՒՅԹՆԵՐԸ
5. Բաժնի հիմնական գործառույթներն են`

1) Տեսչական մարմնի համակարգում գործող ծրագրային ապահովումների տեղեկատվական տվյալների փոփոխությունների ապահովում, ընդհանուր տվյալների հիման վրա միասնական տվյալների բազայի ստեղծում.

2) Տեսչական մարմնի համակարգում գործող ծրագրային ապահովումներում կատարվող փոփոխությունների կատարում, համակարգերում իրականացվող գործառույթներն ավտոմատացնելու նպատակով նոր ծրագրային ապահովումների նախագծում, ինչպես նաև օգտվողների ծածկագրերի տրամադրում, հաշվառում, փոփոխում, կասեցում և կանոնակարգում.

3) Թույլտվությունների տրամադրման, հավաստագրերի թվայնացման ավտոմատ համակարգերի գործող ծրագրային ապահովումների ֆունկցիոնալ աշխատանքների կազմակերպում, կոորդինացում, կայուն աշխատանքի ապահովում, այդ համակարգերում ավտոմատացված հաշվետվությունների աշխատանքների իրականացում.
4) Տեսչական մարմնի համակարգչային ցանցերի անխափան և անվտանգ աշխատանքի, առկա համակարգչային տեխնիկայի սպասարկման, ինչպես նաև Տեսչական մարմնի համակարգչային ցանցի շահագործման ապահովում.

5) էլեկտրոնային կառավարման համակարգերում ծրագրավորման ենթակա ենթահամակարգերի ներդրման վերաբերյալ տեխնիկական առաջադրանքների փորձաքննություն (անհրաժեշտության դեպքում` նաև կազմում) և տրամադրում ծրագրավորման աշխատանքներ իրականացնողներին.

6) էլեկտրոնային կառավարման համակարգերում նոր և գործող ենթահամակարգերի փորձաքննություն, դրա արդյունքում անհրաժեշտության դեպքում ծրագրավորման աշխատանքներ իրականացնողներին սխալների մասին տեղեկատվության տրամադրում, օգտագործողների կողմից շահագործման ընթացքում առաջացող խնդիրների վերլուծություն և լուծման տարբերակների իրազեկում (անհրաժեշտության դեպքում` ուսուցում) օգտագործողներին, ենթահամակարգերում կատարվող փոփոխությունների ծրագրավորման ռիսկերի գնահատում և (կամ) իրավական դաշտի կարգավորման նպատակով առաջարկությունների ներկայացում.

7) ավտոմատացված համակարգերի նախագծման, դրանց ծրագրային ապահովման աշխատանքների իրականացման համար պետական գնումների համակարգով անցկացվող մրցույթով կապալառու կազմակերպության ընտրության աշխատանքներին մասնակցություն.

8) ավտոմատացման համակարգերի նախագծման աշխատանքների ավարտին կատարվող համակարգային փորձարկումներ, նախագծված համակարգերի, ենթահամակարգերի, առանձին ֆունկցիոնալ մոդուլների աշխատանքի համապատասխանության ստուգում ըստ տեխնիկական առաջադրանքով նախատեսված պահանջների իրականացման և տեխնիկական նկարագրության փաստաթղթերի: Նախագծման աշխատանքների հանձնման/ընդունման գործընթացներին մասնակցություն:
IV. ԲԱԺՆԻ ԱՇԽԱՏԱՆՔՆԵՐԻ ԿԱԶՄԱԿԵՐՊՈՒՄԸ ԵՎ ՂԵԿԱՎԱՐՈՒՄԸ

6. Բաժինը ղեկավարում է Բաժնի պետը:

7. Բաժնի պետը`

1) իրականացնում է իր պաշտոնի անձնագրով իրեն վերապահված լիազորությունները.
2) կատարում է Տեսչական մարմնի ղեկավարի կողմից իր լիազորությունների սահմաններում տրված հանձնարարականները:

8. Բաժնի կողմից պատրաստված ներքին գրությունները ստորագրվում են Բաժնի պետի, իսկ վերջինիս բացակայության դեպքում նրան փոխարինողի կողմից:

